
Hiru beharginetik batek lanean erasoak pairatu ditu noizbait 
Suizidioen %10 inguru mobbing-ak eragiten ditu eta Kode Penala aldatzeko eskatu dute Hegoaldeko taldeek 

LEIRE OLAETXEA- DONOSTIA 

Laneko jazarpenak suizidioen %10 eragiten ditu eta hiru langiletik bati mobbing-a egin diote inoiz. Datu gogorrak plazaratu zituzten atzo Hego Euskal Herriko jazarpenaren aurkako erakundeek, mobbing-ak eragiten dituen arazoen laztasunaz jabetzeko, eta administrazio publikoak «behingoz» neurri eraginkorrak har ditzan. «Pertsona batek beste bat hiltzea eta epaiketarik ez izatea» onartezina dela azpimarratu zuten, eta legea aldatzeko exijitu. 

Laneko jazarpena indarkeria mota bat dela nabarmendu zuen Juan Luis Uriz ANACASIT Nafarroako Jazarpen Psikologikoaren Aurkako Erakundeko presidenteak. Emakumeen aurkako indarkeria bezain larria dela azpimarratu zuen eta Kode Penalaren erreforma aldarrikatu, «jazartzaileak kartzelara joan daitezen». Prentsaurrean ohartu zutenez, Hego Euskal Herrian 130.000 langile ingururi egin diote mobbing-a azken sei hilabeteotan.Madrilgo Alcalako Unibertsitateak laneko jazarpenaren inguruko bosgarren ikerketa plazaratu berri du. Oraingoan, 7.000 funtzionariok pairatzen duten jazarpenaren inguruko datuak bildu dituzte Cisneros txostenean. Iñaki Piñuel ikertzaileak aurkeztu zuen eta, azaldu zuenez, datu horiek Euskal Herriko nahiz Europako egoera azaltzeko balio dute. 

Bere buruaz beste egitea 

Administrazio publikoko beharginak eraso gehien jasaten dutenak direla ondorioztatu dute. Ikerketaren arabera, funtzionarioen %20 ingururi mobbing-a egiten diote beharrean. Hori baino gehiago, egoera ezin jasan eta %7k bere buruaz beste egitea pentsatzen dute egunero. Arlo horretan suizidioen %15 eta %20 bitartean jazarpenak eragiten ditu. 

Piñuelek gaineratu zuenez, uste baino biktima gehiago eragiten ditu. Azken finean, langilearen izaera aldatu egingo da eta lanean sortutako tentsio eta suminkortasun osoa ondokoei helaraziko die. Zehaztu zuenez, familia da mobbing-aren beste biktima.Administrazio publikoan lan eginez gero, postua «jabetzakoa» dela azaldu zuen Urizek eta, beharginak lana utzi dezan nahi bada, «hiltzea» beste biderik ez dela ohartu zuen. 2002. urtean erasook saihesteko mozioa onartu zuen Nafarroako Gobernuak, baina ez da urratsik egin. Halaber, izaera bereko beste mozio bat bertan behera gelditu berri da. 

Prozesua, aurkakoa 

Hegoaldeko beste lurraldeetan egoera ez dela hobea azaldu zuen Blanca Ruiz de Olano AVALEME Laneko Jazarpenaren Aurkako Erakundeen Federazioko lehendakariordeak. Osalanek begirale lana egiten du, baina Lan Sailaren menpekoa den artean, «administrazioak bere buruaren aurkako ekintzarik ez» duela egingo gaineratu zuen. «Administrazioko prozesu guztiak jazarpena egin duenaren aldekoak dira». Are gehiago, era horretako arazo bat esku artean izanda, begirale lan soilak nahikoa ez direla aldarrikatu zuten. Gutxiago, 100 erasotik bat baino ez bada auzitara eramango. 

Erasotzailea saritu eta postu hobea lortu izan dela ere salatu zuen. «Besteak beste, gizarteak egindako ekarpenekin ordainduko du erasotzailea defendatuko duen abokatua».Jarrera baino gehiago, laneko jazarpena prozesua dela aldarrikatu zuten. Horrek aurrera egin dezan, hiru aldagai behar ditu: sekretua, biktimak bere burua errudun jotzea eta lankideek hitzik ez esatea. Hori dela eta, langilearekin mintzatzeari funtsezkoa iritzi zioten. Izan ere, beharginak sarritan pentsatzen du egoeraren erruduna dela, bat-batean erabat aldatu delako. 

Funtzionarioen aurkako jazarpena 

Jazarpen motak: oihuak, garrasiak eta irainak esatea; lanak aurkezteko bete ezin diren epeak exijitzea, funtsezko erantzukizuneko lanak kentzea eta lanik ez ematea, langilea aspertu eta postua utz dezan; ikusezina balitz bezala jokatzea, hitzik ere egin gabe; bere lanerako garrantzitsua den informazioa ezkutatzea, gaizki egin dezan; enpresan zurrumurru iraingarriak zabaltzea eta egindako esfortzurik ez baloratzea. 

Arrazoiak: jazarpena jasan duten langileek euren egoera argudiatzeko ondoko arrazoiak emango dituzte: %46k uste du lanean jazarpena egin diotela eskatutako guztiak ez betetzeagatik (eskaera ez zilegiak barne), %33k laneko eskubideak aldarrikatzeagatik, %23,5ek inbidiagatik, %20,4k lan ona egin eta besteek postu hobeak izan ditzaten mehatxua izateagatik, %19k beste langileei elkartasuna adierazteagatik, %15,5ek ezberdina izateagatik, (arrazagatik, kulturagatik,...), %12,4k iruzur lanetan parte hartu nahi ez izateagatik; %11,75ek emakumea izateagatik eta %11k arlo pertsonalean arrakasta izateagatik. 

Nortzuk egiten dute: kasuen %73k nagusiek, %15ek maila bereko lankideek, %6k azpiko mailetako langileek eta %6k bezeroek (herritarrek, funtzionarioen kasurako). 

Biktimen izaera: pertsona zuzenak, justizia zentzu handia dutenak, autonomoak eta burujabeak, adimen handikoak, bere lanbidean onak direnak, taldeko buru izateko gaitasuna dutenak eta besteen ongizateaz arduratzen direnak. Azken finean, «inbidiagarriak» direnak. Are gehiago, gazteak edo emakumeak badira. 

Ondorioak: biktimen %76k apatia dute, %74k gogo aldarte kaskarra, %73k presioa dela eta muskuluetako mina, %73k kontzentratzeko arazoak, %70ek oldarkortasuna, %65ek lorik eza, %53k neke kronikoa eta %52k buruko minak. 

Sektore arriskutsuenak: administrazio publikoa; hezkuntza, unibertsitate mailan, batik bat; osasun arloa, erizainek eta medikuek, nagusiki; hedabideak, publikoak badira, gehiago eta finantza arloa.

